
Shri Raghavendra Mantravidhivarnanam

ಶ್ರೀರಾಘವೇಂದ್ರಮಂತ್ರವಿಧಿವರ್ಣನಂ

ಅಥಮಂತ್ರವಿಧಿಂ ವಕ್ಷ್ಯೇ ರಾಘವೇಂದ್ರಾರ್ಯಸದ್ಗುರೋಃ .
ಜಪೇನಯಸ್ಯ ಮಂತ್ರಸ್ಯ ಗುರುರಿಷ್ಟಂ ಪ್ರಯಚ್ಛಸಿ .. 1..

ಹರೌ ರುಷ್ಟೇ ಗುರುಸ್ತ್ರಾತಾ ಗುರೌ ರುಷ್ಟೇ ನ ಕಶ್ಚನ .

ಗುರೌ ತುಷ್ಟೇ ಹರಿಸ್ತುಷ್ಟೋ ಗುರುದ್ವಾರಾ ವಿಮುಕ್ತಿದಃ .. 2..
ಉತ್ತಮಾದುತ್ತಮಾ ಸಿದ್ಧಿಃ ಧರ್ಮಮೋಕ್ಷಾದಿಷು ಸ್ಫುಟಂ .

ತತ್ತಸ್ಮಾದುತ್ತಮಾಚಾರ್ಯೇ ಲಬ್ಧೇ ನಾಽತೋಽವರಂ ವ್ರಜೇತ್ .. 3..

ಏಕಸ್ಯ ಶಿಷ್ಯತಾಂ ಪ್ರಾಪ್ಯ ನ ತದಾಜ್ಞಾಂ ವಿನಾ ಸಮಂ .

ಅವರಂ ವಾ ವ್ರಜೇದುಚ್ಚಗುಣಶ್ಚೇನ್ನೈವ ದುಷ್ಯತಿ .. 4..

ನರಾಣಾಂ ಸ್ಥೂಲದೃಷ್ಟೀನಾಂ ಶಾಸ್ತ್ರಜ್ಞಾನಾಧಿಕಾಃ ಸ್ವತಃ .
ತದನುಗ್ರಹಾಚ್ಚ ಯಾ ವಿದ್ಯಾ ಸ್ವರೂಪೋದ್ಧಾರಿಣೀ ಭವೇತ್ .. 5..

ಗುರುಪ್ರಸಾದೋ ಬಲವಾನ್ ಪ್ರಸಾದಾತ್ ಶ್ರೀಹರೇರಪಿ .

ಅಪಾಸಿತೋಽಪಿ ಭಗವಾನ್ ಪ್ರಸನ್ನೋ ಯೇನ ಮುಕ್ತಿದಃ .. 6..
ಯಸ್ತಾರತಮ್ಯವೇತ್ತಾ ಸ್ಯಾದ್ಗುರೂಣಾಂ ದೇವತಾಸ್ವಪಿ .

ಭಕ್ತಿಮಾನ್ ಗುರದೇವೇಷು ತದ್ಭಕ್ತೇಷು ಚ ಸಿಧ್ಯತಿ .. 7..

ಅವಜ್ಞಾತಾ ಗುರೂಣಾಂ ಚ ದೇವತಾನಾಂ ನ ಸಿಧ್ಯತಿ .

ಪ್ರಯಾತಿ ಚ ತಮೋ ಘೋರಮಿತ್ಯಾದಿಬಹುವಾಕ್ಯತಃ .. 8..
ಗುರೋರನುಗ್ರಹಂ ಮುಖ್ಯಂ ಸಂಪ್ರಾಪ್ಯ ಸುಖವಾನ್ ಭವೇತ್ .

ಅತೋ ಭೂಲೋಕಮಧ್ಯೇಽಸ್ಮಿನ್ ಪ್ರತ್ಯಕ್ಷಫಲದಾಯಿನಃ .. 9..
ರಾಘವೇಂದ್ರಗುರೋಃ ಸ್ತೋತ್ರಂ ಮಂತ್ರಂ ಕವಚಮುಚ್ಯತೇ .

ಅಪ್ಪಣ್ಣಾರ್ಯೇಣ ಕಥಿತಂ ಲೋಕಾನುಗ್ರಹಕಾಂಕ್ಷಯಾ .. 10..

ಲಕ್ಷ್ಮೀಃ ಸದೀರ್ಘಾಗ್ನಿಘರ್ಮ ಸಾಧರೋಷ್ಠಾಂಬರಾಮೃತಂ .

ದತ್ತೋ ವಾಯುಶ್ಚ ಹೃದಯಂ ಮನುರಷ್ಟಾಕ್ಷರೋ ಗುರೋಃ .. 11..
ಷಡಂಗನ್ಯಾಸಃ -
ವಿನಾ ತು ಹೃದಯಂ ಷಡ್ಭಿಃ ವರ್ಣೈರಂಗಮುದಾಹೃತಂ .

ದ್ವಿರಾವೃತ್ತೈಃ ಮಂತ್ರಪದೈಃ ಷಡಂಗಾನ್ಯಥವಾ ವಿದುಃ .. 12..
ತೈರೇವ ತು ದ್ವಿರಾವೃತ್ತೈಃ ಕ್ರಮವತ್ಕ್ರಮತೋಽಥವಾ .

ತಪ್ತಕಾಂಚನಸಂಕಾಶಮಕ್ಷಮಾಲಾಂ ಕಮಂಡಲುಂ .. 13..

ದೋರ್ಧ್ಯಾಂ ದಧಾನಂ ಕಾಷಾಯವಸನಂ ರಾಮಮಾನಸಂ .

ಯೋಗೀಂದ್ರತೀರ್ಥವಂದ್ಯಾಂಘ್ರಿಂ ತುಲಸೀದಾಮವಕ್ಷಸಂ .. 14..

ಜ್ಞಾನಭಕ್ತಿತಪಃಪೂರ್ಣಂ ಧ್ಯಾಯೇತ್ ಸರ್ವಾರ್ಥಸಿದ್ಧಯೇ .

ಮಂತ್ರೇಣೈವ ಪ್ರಕರ್ತವ್ಯಂ ದಿಶಾಂ ಬಂಧಶ್ಚಮೋಚನಂ .. 15..

ಲಕ್ಷಾಣ್ಯಷ್ಟೌ ದ್ವಾದಶ ವಾ ಪುರಶ್ಚರ್ಯಾಪರೋ ಜಪೇತ್ .

ಅನ್ಯೋ ವಾಽಷ್ಟೋತ್ತರಶತಂ ಸಹಸ್ರಂ ಪ್ರತ್ಯಹಂ ಜಪೇತ್ .. 16..

ಕೃತಾಕೃತಂ ಚ ಹೋಮಾದಿ ಪರಸ್ತ್ರೀವಿಮುಖೋ ಭವೇತ್ .

ಬ್ರಾಹ್ಮಣಾರಾಧನಂ ಮುಖ್ಯಂ ಯಥಾಶಕ್ತಿ ಋಣಂ ವಿನಾ .. 17..

ಅಂಗನ್ಯಾಸೇ ದ್ವಿತೀಯೇ ತು ಧ್ಯಾನಂ ವಕ್ಷ್ಯಾಮಿ ಸದ್ಗುರೋಃ .
ಶ್ರೀರಾಘವೇಂದ್ರೋಪರಿಪಾದಕಂಜನಿಷೇವಣಾಲ್ಲಬ್ಧಸಮಸ್ತಸಂಪತ್ .. 18..

ದೇವಸ್ವಭಾವೋ ದಿವಿಜದ್ರುಮೋಽಯಮಿಷ್ಟಪ್ರದೋ ಮೇ ಸತತಂ ಸ ಭೂಯಾತ್
.

ನ್ಯಾಸೇ ತೃತೀಯೇ ಧ್ಯಾನಂ ತು ಪೂಜಾಪಟಲಉಚ್ಯತೇ .. 19..

ಅಗ್ನಿಃ ಸುದೀರ್ಘಬಿಂದುಶ್ಚೇನ್ಮನುರೇಕಾಕ್ಷರೋಽಪರಃ .
ಷಡ್ದೀರ್ಘಸ್ವರಯುಕ್ತೇನ ತೇನೈವ ಸ್ಯಾತ್ ಷಡಂಗಕಂ .

ನಿಚೃದ್ಗಾಯತ್ರೀಕಾನುಷ್ಟುಪ್ ಛಂದಸೀ ಏತದಾದ್ಯಯೋಃ .. 20..
ಶ್ರೀರಾಘವೇಂದ್ರಃ ಸಕಲಪ್ರದಾತಾ ಸ್ವಪಾದಕಂಜದ್ವಯಭಕ್ತಿಮದ್ಧ್ಯಃ .
ಅಘಾದ್ರಿಸಂಭೇದನದೃಷ್ಟಿವಜ್ರಕ್ಷಮಾ ಸುರೇಂದ್ರೋಽವತುಮಾಂ ಸದಾಽಯಂ .. 21..

ದ್ವೇ ಲಕ್ಷೇ ವಾಽಷ್ಟಲಕ್ಷಾಣಿ ಪುರಶ್ಚರಾ ಜಪೋ ಮತಃ .
ಇಮೌ ಮಂತ್ರೌ ಮಂತ್ರರಾಜೌ ಮುಖ್ಯಮಾಪನ್ನಿವಾರಕೌ .. 22..

ಜಯಪ್ರದೌ ಚ ವಾಕ್ಸಿದ್ಧಿಪ್ರದೌ ಪುತ್ರಾದಿಕಪ್ರದೌ .

ಕಲೌ ಪ್ರತ್ಯಕ್ಷಫಲದೌ ಶೀಘ್ರಮೇವ ಧನಪ್ರದೌ .. 23..

ಋಣಾಪಹಾರಕೋ ರಾಜಚೋರಪೀಡಾದಿಶಾಮಕೌ .

ಜನಾನುರಾಗೀ ಲೋಕೈಶ್ಚ ಪೂಜ್ಯೋ ಭವತಿ ಜಾಪಕಃ .. 24..
ಜ್ಞಾನವಾನ್ ವಾಕ್ಪಟುರ್ದೈವಶಾಲೀ ದೀರ್ಘಾಯುರುತ್ತಮಃ .
ಕ್ಷೇಮವಾನ್ ಕವಿತಾಶಾಸ್ತ್ರಗೋಷ್ಠೀಷು ಚ ವಿಚಕ್ಷಣಃ .. 25..
ಬಲವಾನ್ ರೂಪಸಂಪನ್ನೋ ನಿರ್ಮಲಾತ್ಮಾ ಸುಭಕ್ತಿಮಾನ್ .

ಕಲತ್ರಪುತ್ರಬಂಧೂನಾಮಾನುಕೂಲ್ಯಂ ಚ ವಿಂದತಿ .. 26..

ಶತ್ರುವಶ್ಯಂ ಭವೇತ್ತಸ್ಯ ಸರ್ವಸೌಭಾಗ್ಯವರ್ಧನಂ .

ವೇದಾಂತಪಾರಗಃ ಕೀರ್ತಿಸಂಪನ್ನಃ ಸುದಯಾನ್ವಿತಃ .. 27..
ಶಾಂತಕ್ರೋಧೋ ನಿರ್ಮಲಾತ್ಮಾ ಸರ್ವದೇವಪ್ರಿಯೋ ಭವೇತ್ .

ವೈರಾಗ್ಯವಾನ್ಮಹಾತ್ಯಾಗೀ ಭೋಗೀ ಧರ್ಮವಿಚಕ್ಷಣಃ .
ಕನ್ಯಾಂ ಲಕ್ಷಣಸಂಪನ್ನಾಂ ಪ್ರಾಪ್ನೋತಿ ಶ್ರಿಯಮುತ್ತಮಾಂ .. 28..

ಕಿಮತ್ರ ಬಹುನೋಕ್ತೇನ ಗುರುರಾಜಕೃಪಾಬಲಾತ್ .

ಸ ಭವೇತ್ ಸಿದ್ಧಸಂಕಲ್ಪಃ ಸರ್ವರೋಗವಿವರ್ಜಿತಃ .. 29..
ಭಗವತ್ ಜ್ಞಾನಭಕ್ತಿಭ್ಯಾಂ ಭುಕ್ತಿಂ ಮುಕ್ತಿಂ ಚ ವಿಂದತಿ .

ಸ್ನಾತ್ವಾ ನಿತ್ಯಾಹ್ನಿಕಂ ಕೃತ್ವಾ ವೃಂದಾವನ ಗತಂ ಗುರುಂ .. 30 ..

ಅಥವಾ ಪಾದುಕಾಯಾಂ ಚಯಂತ್ರೇ ವಾಽವಾಹಯನ್ ಜಲೇ .

ಅಪ್ಪಣಾರ್ಯಕೃತಸ್ತುತ್ಯಾ ಸ್ನಾಪಯಿತ್ವಾ ಶುಚಿಃ ಸ್ಥಿರಃ .. 31..
ಜಪೇತ್ ಪಶ್ಚಾತ್ ಅಪ್ಪಣಾರ್ಯನಾಮಮಂತ್ರಂ ಜಪೇದ್ಯಥಾ .

ಶ್ರೀ ಅಪ್ಪಣಾರ್ಯಾಯ ನಮ ಇತ್ಥಮಷ್ಟಾಕ್ಷರೋ ಮನುಃ .. 32..
ಯೋಗೀಂದ್ರತೀರ್ಥವಂದ್ಯಾನಿ ತುಲಸೀದಾಮವಕ್ಷಸಂ .

ಜ್ಞಾನಭಕ್ತಿಃ ತಪಃ ಪೂರ್ಣಂ ಧ್ಯಾಯೇತ್ ಸರ್ವಾರ್ಥಸಿದ್ಧಯೇ .. 33..

ಶ್ರೀರಾಘವೇಂದ್ರಗುರ್ವತ್ರಿಸಂಸಕ್ತಧಿಷಣಾಗ್ರಣೀಃ .
ಅಪ್ಪಣ್ಣಾರ್ಯಗುರುರ್ಭೂಯಾದಸ್ಮದಿಷ್ಟಾರ್ಥಸಿದ್ಧಯೇ .. 34..

ಅಂಗನ್ಯಾಸಾದಿನಾಸ್ಯಾಸ್ತಿ ಶತಂ ವಾ ದಶ ವಾ ಜಪೇತ್ .

ಮಾಲಾದಿಗಾಸನಾದೀನಿ ಪ್ರಸಿದ್ಧಾನ್ಯೇವ ಲೋಕತಃ .. 35..
ಅನೇನ ಗುರುರಾಜಸ್ಯ ಮಂತ್ರಃ ಶೀಘ್ರೇಣ ಸಿಧ್ಯತಿ .

ರಾಂ ಬೀಜಂ ವಿಲಿಖೇತ್ ಪೂರ್ವಂ ತ್ರಿಕೋಣಂ ತ್ವೇಕರೇಖಯಾ .. 36..

ವರ್ತುಲಂ ವೇಷ್ಟಯಿತ್ವಾಽಥ ಪದ್ಮಮಷ್ಟದಲಂ ಲಿಖೇತ್ .

ತದ್ದಲೇಷು ಕ್ರಮಾನ್ಮಂತ್ರವರ್ಣಾನಿ ವಿಲಿಖೇದ್ಬುಧಃ .. 37..
ರೇಖಾಭ್ಯಾಂ ಭೂಪುರಂ ದ್ವಾಭ್ಯಾಮಷ್ಟದಿಕ್ಷು ಶ್ರಿಯಂ ಲಿಖೇತ್ .

ತ್ರಿಭಿರಾವರಣೈರ್ಯುಕ್ತಂ ಪೂಜಾಯಂತ್ರಮಿದಂ ಗುರೋಃ .. 38..
ಸಾಧ್ಯಾರ್ಣಾನ್ ವಿಲಿಖೇತ್ ಧಾರ್ಯೇ ತ್ರಿಕೋಣೇ ಬೀಜಸಂಪುಟೇ .

ಏವಂ ಮಂತ್ರೇಣಯಂತ್ರೇಣ ಗುರುರಾಜಪ್ರಸಾದಜೈಃ .. 39..
ಮನೋರಥೈಃ ಸಮೃದ್ಧಃ ಸ್ಯಾದನೇಕೇ ಸಂತಿ ಸಾಕ್ಷಿಣಃ .
ಸ್ವಾನುಭೂತಂ ಚಾಹ ಸಾಕ್ಷಾದವಧೂತೋ ಗುರೋಃ ಸುತಃ .. 40 ..

ಸತತವಿಮಲಗಾತ್ರಂ ಸದ್ಗುಣಾನಾಮಮಂತ್ರಂ
ದುರಿತತೃಣಲವಿತ್ರಂ ದುರ್ಮತಧ್ವಾಂತಮಿತ್ರಂ .

ಭಜ ಕಭರಬಹಿತ್ರಂ ಮಾಮಕಪ್ರಾಣಮಿತ್ರಂ
ಗುರುಮತುಲಚರಿತ್ರಂ ನೌಮಿಮಾಂ ಪಾತು ಪುತ್ರಂ .. 41..

ಇತಿ ಶ್ರೀಮತ್ಕೃಷ್ಣಾವಧೂತಪಂಡಿತಕೃತೌ ಶ್ರೀರಾಘವೇಂದ್ರತಂತ್ರೇ
ಶ್ರೀರಾಘವೇಂದ್ರಮಂತ್ರವಿಧಿವರ್ಣನಂ ನಾಮ ದ್ವಿತೀಯಪಟಲಃ ಸಂಪೂರ್ಣಃ .

